Պետական ամբողջ բնակֆոնդը պետք է հաշվառվի
Պետական ամբողջ բնակֆոնդը պետք է հաշվառվի մինչև այս տարվա սեպտեմբեր. սա  վարչապետ Տիգրան Սարգսյանի հանձնարարականն է ՊԳԿ վարչությանը: Այս մասին աշխատակազմին տեղեկացրել է վարչության պետ Արման Սահակյանը, պարզաբանելով, որ հանրակացարանների՝ ավելի վաղ սկսված հաշվառումը, ուսումնասիրությունը փաստորեն պետք է դառնան  այս մեծ հաշվառման բաղադրիչը: «Նոր հաշվառումն իրականացնելու համար վարչությունում կստեղծվի հանձնաժողով, որ պետք է շատ ինտենսիվ գործի, ներառելով նաև մինչ այդ կատարված աշխատանքը՝ հանրակացարանների մասով». ասել է վարչության պետը:
Հունվարի 23-ին կայացած աշխատանքային հերթական խորհրդակցության օրակարգում շարունակում են մնալ ստորաբաժանումների՝ նախորդ տարվա հաշվետվություններն ու 2012-ի աշխատանքային ծրագրերը. դրանք արտացոլում են մեր բարեփոխումների  տրամաբանությունն ու հիմնական ուղղությունները, փաստել է Արման Սահակյանը:
Այս տարվա կարևոր անելիքներից է արտաքին կապերի ու գործակցության խթանումը արտերկրի գործընկեր կառույցների և միջազգային կազմակերպությունների հետ. այդ նպատակով ծրագիր է մշակվել, որի իրականացումը թույլ կտա վարչության  ներկայացուցիչներին ընդգրկվել փորձի փոխանակման, վերապատրաստման  և տեխնիկական ու մեթոդական օժանդակության տարբեր ծրագրերում: 
Վերադառնալով պետական անշարժ գույքի հաշվառման բազայի ստեղծման խնդիրներին, ՊԳԿ վարչության պետ Արման Սահակյանը վերահաստատել է մոտեցումը, թե նման շտեմարանը պետք է կուռ համակարգված լինի և դյուրին՝ կիրառության մեջ, որպեսզի ցանկացած միավոր գույքի վերաբերյալ տեղեկությունը հնարավոր լինի գտնել րոպեական և ոչ թե ժամերով կամ անգամ  օրերով փնտրել, ինչպես լինում է որոշների առումով: Մասնավորապես, բացի մակերեսին, տեղակայմանը վերաբերող և այլ հարցերից, հաշվառման նոր բազայում պարտադիր կլինի  նաև գույքի՝ ըստ վարչատարածքային բաժանումների ներկայացումը:
